
Sud Bosne i Hercegovine

Суд Босне и Хецеговине

Broj: S1 3 Iž 049527 24 Iž                                                                
 Sarajevo, 08.10.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Dinke Bešlagić-Čovrk kao predsjednice vijeća, Vesne Trifunović i Hilme Vučinića kao članova vijeća, odlučujući o žalbi Ljube Ninkovića iz ..., izjavljenoj protiv odluke Centralne izborne komisije Bosne i Hercegovine broj: 05-1-07-5-1947/24 od 27.09.2024. godine o kršenju pravila ponašanja u izbornom periodu, na nejavnoj sjednici, održanoj 08.10.2024. godine, donio je
R J E Š E N J E

Žalba se usvaja, poništava stav 2. dispozitiva odluke broj: 05-1-07-5-1947/24 od 27.09.2024. godine i predmat vraća Centralnoj izbornoj komisiji Bosne i Hercegovine na ponovno provođenje postupka. 
O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu, u stavu 1 dispozitiva, utvređeno je da je politička stranka Savez nezavisnih socijaldemokrata SNSD-Milorad Dodik odgovorna što su Milorad Dodik predsjednik navedenog političkog subjekta i Ljubo Ninković pristalica i kandidat navedenog političkog subjekta, na predizbornoj tribini SNSD-a Starčevica održanoj dana 13.09.2024. godine, koristili govor mržnje, pa se na osnovu član 6.7 stav 2 tačka 1 Izbornog zakona BiH i primjenom člana 19.9 stav 1 tačka 14 i stav 2 i 4 Izbornog zakona BiH izrekla novčana kazna u iznosu od 5.000,00 KM (pet hiljada konvertibilnih maraka).

Stavom 2 dispozitiva utvrđeno je da je Ljubo Ninković, kandidat političke stranke Savez nezavisnih socijaldemokrata-SNSD-Milorad Dodik, na predizbornoj tribini SNSD-a Starčevica održanoj dana 13.09.2024. godine, koristio govor mržnje, pa mu se na osnovu član 6.7 stav 2 tačka 1 Izbornog zakona BiH i primjenom člana 19.9 stav 1 tačka 14 i stav 4 Izbornog zakona BiH izrekla novčana kazna u iznosu od 7.000,00 KM (sedam hiljada konvertibilnih maraka).

Protiv ove odluke žalbu je blagovremno izjavio Ljubo Ninković zbog nepotpuno i nepravilno utvrđenog činjeničnog stanja, pogrešne primjene materijalnog prava i povrede pravila postupka. Ukazuje da prilikom donošenja pobijane presude nisu pravilno cijenjeni provedeni dokazi nego je kroz paušalno navođenje izjašnjena izvedne pogrešan zaključak koji je bio osnov za donošenje odluke. Smatra da nije utvrđeno da je njegovo obraćanje dovelo dopodsticanja mržnje i da je iz njegovog obraćanja CIK proizvoljno zaključio da se radi o zaposlenima u Gradskoj upravi Grada Banja Luka čiji privatni život nije pominjao, a riječ nastrani upotrijebio je za lica koja sebi daju za pravo da neovlašteno ulaze u prostorije  Gradske uprave i iznose inventar. Zaključka iz odluke da izražavanje može podstači na nasilje i diskriminaciju je stvar subjektivnog osjećaja, a ove činjenice nisu jasno i nedvosmisleno utvrđene  da bi se doniejla zakonita odluka. U obraćanju nije bilo osvrta na vid zaštite od seksualnog uznemiravanja, a penzioneri i zaštita djece su pomenuti u kontekstu loše politike u infrastrukturnim radovima. Ističe da je visina izrečene kazne paušalno utvrđena, nije cijenjeno da ranije nije kažnjavan za kršenje Izbornog zakona i da je navodni prekršaj utvrđen na osnovu aludiranju podnosioc aprigovora. Predlaže da se žalba uvaži i poništi pobijna odluka. 
U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu jer odluka zasnovana na utvrđenim činjenicama da je žalitelj izražavanjem podsticao na nasilje i diskriminaciju prema određenoj skupini koristeći naročito osjetljiv segment izbornog perioda, izražavajući neprijateljski i netolerantan stav prema političkim protivnicima. Ističu da je kod odlučivanja o visini kazne cijenjena težina učinjene povrede, da se radi o javnom istupu kojim je grubo prekršen Izborni zakon i da je kazna srazmjerna učinjenom prekršaju.
Žalba je osnovana.

Prema stanju u spisu proizlazi da je Centralna izborna komisija Bosne i Hercegovine dana 16.09.2024.godine putem emalila primila prigovor političke stranke PDP-Partija demokratskog progresa o korištenju govora mržnje na predizbornom skupu SNSD od strane predsjednika Milorada Dodika i člana Ljube Ninkovića.

 Centralana izborna komisija BiH dostavila je prigovor na izjašnjenje političkoj stranci Savez nezavisnih socijaldemokrata-SNSD-Milorad Dodik, sa zahtjevom da se posebno izjasne Milorad Dodik i Ljubo Ninković. Nakon uvida u dostavljene dokaze i data izjašnjenja Centralna izborna komisija BiH donijela je predmetnu odluku u kojoj je utvrdila odgovornost političkog sudbjekta Savez nezavisnih socijaldemokrata-SNSD-Milorad Dodik zbog korištenja govora mržnje na predizbornom skupu u Starčevici dana 13.09.2024. godine od strane predsjedika stranke Milorada Dodika i Ljube Ninkovića kandidata ovog političkog subjekta, te odgovornost Ljube Ninkovića.

Izjavljena žalba Ljube Ninkovića pobija odluku u dijelu utvrđivanja njegove odgovornosti, te će predmet rasprave pred apelacionim vijećem Suda BiH biti pravilnost i zakonitost odluke u dijelu koja utvrđuje odgovornost imenovanog za povredu člana 7.3 stav 1 tačka 7 Izbornog zakona (Sl. glasnik BiH br. 23/01-24/24).
Citirana odredba propisuje da kandidatima političkih stranaka, kao i drugim nabrojanim licima koja učestvuju u izbornom procesu, nije dozvoljeno da koriste govor mržnje, objavljuju ili upotrebljavaju slike, simbole, audio i video zapise, SMS poruke, internet komunikacije, društvene mreže i mobilne aplikacije ili druge materijalne koji mogu tako djelovati.

Izborni zakon BiH u članu 1.1 a tačka 26 definiše govor mržnje kao svaki oblik javnog izražavanja ili govora koji izaziva ili potiče mržnju, diskriminaciju ili nasilje protiv bilo koje osobe ili grupe osoba, na osnovu rase, boje kože, nacionalnosti, pola ili vjere, etničkog porijekla ili bilo koje lične karakteristike ili orijentacije koja podstiče na diskriminaciju, neprijateljstvo i nasilje.
Prema zaključku apelacionog vijeća, Centralna izborna komisija pravilno je primjenila citirane odredbe kod utvrđivanja odgovornosti Ljube Ninkovića za govor mržnje. Prije svega imenovani je kandidat političkog subjekta Savez nezavisnih socijaldemokrata-SNSD-Milorad Dodik, na čijem predizbornom skupu je koristio govor mržnje, čime je preduzeo javno izražavanje koje mu je kao kandidatu političkog subjekta zabranjeno.

I prema zaključku apelacionog vijeća iz sadržaj izražavanja proizilaze elementi govora mržnje i to prema političkim neistomišljenicima pri čemu je koršten izraz „nastrani“ koji je uvriježen za sveru seksualnosti, a nikako za ponašanje koje se ogleda u neovlaštenom ulasku u prostorije i iznošenju inventara, kako žalba neosnovano ukazuje. Sud prihvata zaključak u pobijanoj odluci da izražavanje jasno govori o netoleranciji prema trenutnoj političkoj opciji na vlasti u Banja Luci i u cilju njihove diskreditacije da se izjednačavaju sa LGBTQ populacijom, te ukazuje da su kao takvi napali ne samo Banja Luku nego i djecu.


Stoga je zaključeno da žalba neosnovano pobija pravilnost utvrđenja Centralne izborne komisije BiH u stavu 2 dispozitiva odluke, o korištenju govora mržnje od strane kandidata političkog subjekta u javnom prostoru. Govor mržnje ne mora da izazove posljedice, kako to neosnovano žalba ukazuje, jer je to izražavanje koje promoviše ili opravdava mržnju zasnovanu na netoleranciji. To je pojavni oblik koji kao štetan treba spriječiti, prije svega da se omogući demokratska rasprava u izbornom procesu. Ovog pravila posebno se trebaju pridržavati nosioci javnih funkcija, ne samo zbog ličnog digniteta, nego i činjenice da time narušavaju i ugled političkog subjekta kome pripadaju.
Primjenom odredbe člana 19.9 stav 1 tačka 14 sankcionisan je politički subjekt Savez socijaldemorata-SNSD-Milorad Dodik, za prekršaj koji su počinili predsjednik stranke Milorad Dodik i kandidat Ljubo Ninković novčanom kaznom od 5.000,00 KM. Primjenom stava 4 citiranog člana za korištenje govora mržnje kažnjen je kandidat Ljubo Ninković sa novčanom kaznom od 7.000,00 KM. U dijelu određivanja visine kazne dato je isto obrazloženje koje se odnosi i na političkog subjekta i za kandidata koje se zasniva na otežavajućom okolnostima da je cijenjena težina učinjene povrede u odnosu na prava i slobode zagarantovane Opštim okvirnim sporazumom za mir u BiH i da se radi o javnom istupu kandidata, čemu je srazmjerna izečena kazna.
Razlozi na kojima se zasniva odluka o visini novčane kazne, navode žalbe Ljube Ninkovića čini osnovanim u ovom dijelu. Naime, imenovanom se ne može staviti kao otežavajuća okolnost što je kandidat i što je govor mržnje izrekao na javnom skupu jer su ovo zakonski uslovi za sankcionisanje. Izostanak obrazloženja razloga za odmjeravanje visine novačane kazne, onemogućava preispitivanje pravilnosti odluke i čini, u ovom dijelu. osnovanim navode žalbe o paušalnosti kod odlučivanja.
Iz navedenih razloga uvažena je žalba i pobijana odluka Centralne izborne komisije BiH je poništena i primjenom odredbe člana 81 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), a predmet je vraćen na ponovno postupnje, da na pravilno utvrđene o odgovornost žalioca za iskazani govor mržnje, donese obrazloženu odluku o visini izrečene novčane kazne  cijeneći odvojeno stepen odgovornosti političkog subjekta od odgovornosti kandidata, te da na isti način raspraviti primjenu otežavajućih i olakšavajućhih okolnosti.
                                                                                     PREDSJEDNICA VIJEĆA

                                                                                                S U D I J A

                                                                                        Dinka Bešlagić-Čovrk
Sud Bosne i Hercegovine, Sarajevo, ul. Kraljice Jelene br. 88

